
Тақризи
муқарризи расмӣ ба диссертатсияи номзадии Додарова Тобонбӣ 

Шерхоновна дар мавзуи «Мавзуъ ва хусусиятҳои бадеии ғазалиёти “Девони 
форсӣ”-и Алишери Навоӣ - Фонй», ки барои дарёфти дараҷаи илмии 
номзади илмҳои филологӣ аз рӯйи ихтисоси 10.01.01 - Адабиёти тоҷик; 
равобити адабӣ пешниҳод гардидааст. - 196 саҳ.

Дар таърихи сиёсат ва фарҳангу адабиёти асри XV Низомиддин Алишер 
Навоӣ яке аз чеҳраҳои тобнок ба ҳисоб рафта, аҳвол ва авзои сиёсиву 
фарҳангии даврони мазкурро бе зикри ин шахсияти бузург басо муҳол аст. 
Алишер Навоӣ ҷуз аз намоёнтарин чеҳраи сиёсии асри XV, ҳамчунин, яке аз 
ҳунармандтарин шоирони аҳди худ маҳсуб мешуд. Мавсуф, агарчи аз зайси 
миллат туркзабон буд, аммо бо ду забон - туркии узбекӣ ва форсӣ эҷод 
менамуд. Чи хеле ки маълум аст, дар туркӣ ӯ тахаллуси Навоӣ ва дар форсӣ 
тахаллуси Фониро интихоб карда буд.

Ҳарчанд ки дар бобати ҳаёт ва эҷодиёти шоирии Алишер Навоӣ ҳам дар 
адабиётшиносии шуравӣ ва ҳам пасошуравӣ таҳқиқоти зиёде ба вуҷуд оварда 
шудаанд, аммо ҳоло ҳам баъзе паҳлуҳои эҷодиёти форсии Навоӣ, бахусус 
жанрҳои ҷудогунаи ашъораш, ниёз ба таҳқиқи алоҳидаву густарда доранд. Дар 
иртибот бо ҳамин нукта метавон қайд кард, ки таҳқиқоти диссертатсионии 
Додарова Тобонбӣ Шерхоновна дар мавзуи «Мавзуъ ва хусусиятҳои бадеии 
ғазалиёти “Девони форсӣ”-и Алишери Навоӣ - Фонӣ» дар адабиётшиносии 
даврони истиқлол яке аз корҳои илмие маҳсуб мешавад, ки то ба ҳол ба таври 
ҷиддӣ ва алоҳида мавриди таҳқиқ қарор нагирифтааст. Мавзуи таҳқиқии 
интихобнамудаи унвонҷӯ аз ҷумлаи мавзуъҳое шумурда мешавад, ки ба самти 
адабиётшиносӣ ва шиносномаи ихтисоси илмии 10.01.01 - Адабиёти тоҷик; 
равобити адабӣ комилан мувофиқат менамояд.

Аҳаммияти қобили таваҷҷуҳи мавзуи кори илмии унвонҷӯи мазкур 
дар он инъикос мегардад, ки дар адабиётшиносии муосири тоҷик нахустин бор 
дар шакли як таҳқиқоти алоҳидаи диссертатсионӣ ашъори форсии Мир 
Алишери Навоӣ дар мисоли ғазалиёти ӯ мавриди таҳқиқи фарогир - ҳам дар 
нигоҳ бар мавзуъ ва ғоя ва ҳам дар нигоҳ бар вижагиҳои бадеии онҳо қарор 
дода шудаанд.

Навгонии таҳқиқоти диссертатсионии Додарова Тобонбӣ дар он 
инъикос мегардад, ки асоситарин вижагиҳои мавзуиву бадеии ғазалиёти Мир 
Алишери Навоӣ, ки қаблан аз ҷониби адабиётшиносон ё ба таври пурра 
таҳқиқи нагардидаанд, ё бисёре аз онҳо аз диди онон барканор мондаанд, дар

диссертатсия ба таври басо муфассал ва бо мисолҳои зиёди муътамад аз 
девони форсии Навоӣ мавриди таҳқиқ воқеъ гардидаанд.

Эътимоднокии натиҷаҳои таҳқиқ бо он собит мешавад, ки дар таҳқиқи 
диссертатсионӣ аз консепсияҳои илмӣ ва назарии адабиётшиносии ватанию 
хориҷӣ истифода мешавад. Дар маҷмуъ, дараҷаи эътимоднокии натиҷаҳои 
таҳқиқ аз дақиқияти маълумот, мутобиқат намудани ҳаҷми маводи таҳқиқ, 
коркарди натиҷаҳои таҳқиқ, ҳаҷми интишорот ва интихоби дурусти методи 
таҳқиқ бармеояд. Хулоса ва тавсияҳо дар асоси таҳлили илмии натиҷаҳои 
таҳқиқи назарӣ пешниҳод гардида, дурнамои мавзуи таҳқиқӣ муайян шудааст.

Аҳаммияти назарии таҳқиқ дар он зоҳир мешавад, ки дар он роҷеъ ба 
нақши назираву татаббуъ дар ғазалиёти форсии Навоӣ-Фонӣ, чигунагии 
таъсирпазирии вай аз шоирони ғазалсарои форсӣ, навҷӯиҳову навгӯиҳои шоир 
дар ғазалсароии форсӣ, ҳамчунин, мақоми ғазалиёти форсии ӯ дар кулли 
эҷодиёташ, яъне ҳам ашъори туркӣ-узбекӣ ва ҳам ашъори форсияш дахл 
шудааст.

Довталаби дараҷаи илмӣ дар иртибот бо мавзуи таҳқиқаш 10 мақолаи 
илмиро ба нашр расонидааст, ки аз онҳо 6-то дар маҷаллаҳои тақризшавандаи 
Комиссияи олии аттестатсионии назди Президенти Ҷумҳурии Тоҷикистон ва 
4-тои боқимонда дар дигар маҷмуаву нашрияҳо чоп гардидаанд. Маводи 
банашррасида бо мавзуъ ва мундариҷаи таҳқиқи диссертатсионии унвонҷӯ 
робитаи зич дошта, нуктаҳои асосӣ, натиҷаҳо ва мазмуни онро инъикос 
менамояд ва, бад-ин тариқ, саҳми шахсии муаллифро нишон медиҳанд.

Диссертатсияи Додарова Тобонбӣ Шерхоновна аз муқаддима, 3 боб, 9 фасл, 
5 зерфасл ва хулосаву тавсияшо оид ба истифодаи амалии натшьанюи таьькик, 
рӯйхати адабиёт ва нашри таълифоти илмТ дар мавзуи диссертатсия иборат буда, 
дар маҷмуъ 196 саҳифаи чопии компиютериро дар бар мегирад. Ҳар як боб дар 
такя ба сарчашмаҳои муътамад бо услуб хуби илмӣ таҳқиқ шуда, дар ҳар кадом 
сан>ен> нишон додани маъхазн>о, мун>окимаву баньсҳои илмТ ва натил>агирин>ои 
.ъолиби диккат ба назар мерасанд.

Дар муқаддима диссертатсия мубрамияти мавзуи интихобнамуда, дараҷаи 
таҳқиқи мавзуъ ва робитаи таҳқиқ бо барномаҳо ё мавзуоти таҳқиқ, максаду 
вазифаню, объект ва мавзуи танжик, асоснюи назарТ ва методологии тан>кик, 
сарчашман>ои танькик, навгонии илмии диссертатсия, нуктан>ои асосии ба тъимоя 
пешнинюдшаванда, ан>аммияти назарТ ва амалии танжик, мутобикати мавзуи 
диссертатсия бо шиносномаи ихтисоси илмТ, сан>ми шахсии довталаби дарал>аи 
илмТ, тасвиби амалии натшьанюи танжик, нашри таълифоти илмТ дар мавзуи 
диссертатсия ва сохтору н>ал>ми кор бо низоми муайян шарн>у баён ёфтаанд.

Дар диссертатсия максаду вазифанюи мушаххас пайгирТ шуда, нуктаиьои 
асосие ба гьимоя пешнинюд гардидаанд, ки вокеан, дар илми адабиётшиносии 

тол>ик ва дар самти шинохту танжики рӯзгору осори Мир Алишери Навоӣ, 
махсусан ғазалиёти форсии ӯ, ашаммияти вижаи илмТ доранд.

Боби якуми диссертатсия “Алишери Навоӣ - Фонӣ ва “Девони 
форсӣ”-и ӯ” унвон дошта, дар он дар се фасл роҷеъ ба гузаштаи навоишиносии 
тоҷик, мухтасари зиндагинома ва фаъолияти эҷодӣ ва мавқеи “Девони форсӣ”- 
и шоир дар байни ашъори туркӣ-узбекӣ ва форсӣ-тоҷикии ӯ таҳқиқот бурда 
шудааст. Фасли якуми боби мазкур “Нигоҳе ба навоишиносӣ дар 
Тоҷикистон” унвон дошта, дар он дар хусуси заҳматҳои устод Айнӣ дар 
муаррифӣ ва шинохти мероси адабии шоир, ҳамчунин таҳқиқоти дигар 
адабиётшиносони даврони шуравӣ ва истиқлоли тоҷик, амсоли А. Мирзоев, X. 
Мирзозода, Ш. Ҳусейнзода, Р. Ҳодизода, А. Афсаҳзод, Б. Мақсудов ва дигарон 
сухан ба миён рафтааст.

Дар фасли дуюми боби якум - “Мухтасари рӯзгор ва осори Алишери 
Навоӣ - Фонӣ” муаллиф кӯшидааст роҷеъ ба авзои сиёсӣ ва фарҳангии 
даврони зиндагӣ ва эҷодиёти шоир андешаронӣ карда, дар иртибот бо он 
муҳимтарин хасоси тарҷумаиҳолии ӯро баррасӣ намояд. Ин нукта ҷолиби 
диққат аст, ки дар фасли мазкур муаллиф муҷиботи ба шеъри форсӣ пардохтан 
ва таълиф намудани “Девони форсӣ”-и Навоиро бо далелҳои муътамад зикр 
кардааст.

Дар фасли сеюми боби сеюм, ки “Мавқеи “Девони форсӣ”-и Алишери 
Навоӣ - Фонӣ дар эҷодиёти шоир ва чопҳои анҷомёфтаи он” номгузорӣ 
шудааст, муаллифи диссертатсия роҷеъ ба нусхаҳои гуногуни хаттии девони 
шоир, ки дар китобхонаҳои Тоҷикистон, Узбекистон ва Эрону Афғонистон 
маҳфуз мебошанд, ҷойгоҳи ин асари Навоӣ дар байни кулли осори туркӣ- 
узбекӣ ва форсӣ-тоҷикии ӯ пажӯҳиш бурдааст. Муаллиф зимни баррасии 
нусхаҳои хаттии девони форсии шоир, ҳамчунин, дар хусуси нусхаҳои маҳфуз 
дар китобхонаҳои Туркия ва Фаронса, ки аксари нусхаҳои девони форсии 
Навоӣ дар асоси онҳо ба вуҷуд омадаанд, суханронӣ кардааст.

Боби 2-юми диссертатсия “Суннат ва навоварӣ дар “Девони форсӣ”- 
и Алишери Навоӣ - Фонӣ” унвонгузорӣ шуда, фарогири се фасл мебошад. 
Дар фасли аввали боби мазкур - “Суннати ғазалсароӣ дар адабиёти форсии 
тоҷикӣ то асри XV” муаллиф дар хусуси анъанаи ғазалсароӣ дар адаби форсӣ 
- оғоз аз даврони Сомониён то замони зиндагонии Алишери Навоӣ 
андешаронӣ кардааст.

Дар фасли дувуми боби дуюм - “Татаббуъ ва назирасароӣ дар 
“Девони форсӣ”-и Алишери Навоӣ - Фонӣ”, ки фарогири ду зерфасл 
мебошад, муаллиф роҷеъ ба пайравии Навоӣ бар ғазали шоирони мозӣ, 
амсоли: Амир Хусрави Деҳлавӣ, Ҳасани Деҳлавӣ, Саъдии Шерозӣ, Хоҷа 
Ҳофиз, Камоли Хуҷандӣ, Салмони Соваҷӣ, Қосими Анвор ва ғазалсароёни 

муосири ӯ, монанди: Мавлоно Абдурраҳмони Ҷомӣ, Мир Вафоӣ, Шоҳии 
Сабзаворӣ, Мавлоно Котибӣ, Султон Ҳусайни Бойқаро, Ҳусайнии Ғӯрӣ, 
Сайфии Турк ва Мавлоно Коҳӣ пажӯҳиш бурдааст.

Дар фасли сеюми боби дувум - “Ғазалҳои мухтареи Алишери Навоӣ 
- Фонӣ дар “Девони форсӣ” ва сохту муҳтавои онҳо” дар бобати ғазалҳои 
Алишери Навоӣ, ки маҳсули зеҳни шоирии худи ӯ мебошанд, яъне дар 
татаббуъу пайравии дигар ғазалсароён суруда нашудаанд, сухан меравад. 
Тибқи таҳлили омории муаллиф, ғазалҳои мухтареи Алишери Навоӣ 150 адад 
мебошанд. Дар ин фасл муаллиф ғазалиёти форсии шоирро вобаста ба теъдоди 
абёти онҳо ба 7 қисм табақабандӣ намуда, мавқеи ҳар яке аз онҳоро тавассути 
таҳлили оморӣ муайян кардааст. Дар таҳлили сохтории ғазалҳои мухтареи 
шоир муаллиф бар ин натиҷа расидааст, ки мақоми аввалро ғазалҳои 7-байтӣ 
(бо 100 ғазал), дувумро 9-байтӣ (бо 37 ғазал) ва сеюмро 6-байтӣ (бо 9 ғазал) 
ишғол менамоянд ва боқимонда дар қиёс бо қисматҳои боло бо теъдоди ночизи 
худ қариб аҳаммияте надоранд.

Дар фасли мазкур муаллиф, ҳамчунин, дар иртибот бо хасоиси сохторӣ 
роҷеъ ба вижагиҳои вазнӣ, қофиягузинӣ ва радифбандии ғазалиёти Алишери 
Навоӣ андешаронӣ намудааст.

Боби 3-юми диссертатсия “Мавзуъ ва хусусиятҳои сабкию бадеии 
ғазалиёти “Девони форсӣ”-и Алишери Навоӣ - Фонӣ” номгузорӣ шуда, 
иборат аз се фасл мебошад. Дар фасли 1-ум - “Мавзуъ ва мундариҷаи 
ғазалиёти “Девони форсӣ”-и Алишери Навоӣ - Фонӣ” роҷеъ ба мавзуи 
марказӣ ва асосии ғазалҳои шоир: ишқу муҳаббат, ки меҳвари ғоявии жанри 
ғазал ва аз ҷумла ғазалиёти Навоӣ ба шумор мераванд, изҳори ақида 
намудааст. Дар иртибот бо ин мавзуъ муаллиф кӯшидааст, ки дар хусуси 
андешаҳои риндиёнаи Алишер Навоӣ ва нозукадоии ӯ дар баёни матолиби 
ишқӣ баҳс намояд.

Дар фасли 2-юми боби 3-юм - “Сохти ғазалиёти “Девони форсӣ”-и 
Алишери Навоӣ - Фонӣ” муаллиф теъдоди умумии абёт, авзон ва вижагиҳои 
корбурди қофия ва радиф дар ғазалиёти шоирро мавриди таҳқиқ қарор 
додааст. Зимни таҳқиқ ӯ ба ин натиҷа расидааст, ки аз 555 ғазали Навоӣ 313 
ададро ғазалҳои 7-байтӣ, 170 ададро ғазалҳои 9-байтӣ, 34 ададро ғазалҳои 6- 
байтӣ ишғол менамоянд, ки дар якҷоягӣ фоизи асосии ғазалиёти шоирро дар 
бар мегиранд.

Дар фасли 3-юми боби сеюм - “Хусусиятҳои сабкию бадеии ғазалиёти 
“Девони форсӣ”-и Алишери Навоӣ - Фонй” муаллиф ба таҳқиқи асоситарин 
вижагиҳои марбут бар тарзи баёни матолиби шоирона ва корбурди орояҳои 
тасвирӣ дар ғазалиёти шоир эҳтимом варзидааст. Дар иртибот бо сабки баёни 
Алишери Навоӣ муаллиф қареҳаи мазмунёбиву суханбофӣ ва неруи тахайюли 

шоирии ӯро дар эҷоди жанри ғазал арзёбӣ намудааст. Дар иртибот бо корбурди 
санъатҳои бадеӣ муаллиф бар ин назар аст, ки асоситарин васоити тасвири 
бадеӣ ё орояҳои тасвири шоирона дар ғазалиёти Навоӣ - инҳо тавсиф, ташбеҳ, 
истиора, киноя, талмеҳ, такрор, суолу ҷавоб ва амсоли инҳо ба шумор 
мераванд, ки шоир зимни тасовири мазомин ва матолиби мухайяли хеш 
бештар такя бар онҳо доштааст.

Хулосаи диссертатсия Додарова Тобонбӣ Шерхоновна дарбаргирандаи 
асоситарин ва муҳимтарин бардоштҳои илмии муаллиф буда, дар 16 банд 
натиҷагирӣ шудааст ва истиноди зарурӣ дар охири ҳар банд ба мақола ва 
таълифоти довталаби дараҷаи илмӣ оварда шудааст.

Бо вуҷуди муваффақиятҳо, дар таҳқиқоти диссертатсионии Додарова 
Тобонбӣ Шерхоновна баъзе камбудҳову ғалатҳо мушоҳида мешаванд, ки бар 
ҳусну тамомати кор то ҷое халал ворид месозанд. Бинобар ин, ҷиҳати 
пешрафти таҳқиқоти минбаъдаи муаллиф зикри онҳоро зарур мешуморем:

1. Дар диссертатсия баъзан ҳам дар иртибот бо нақша ва ҳам бо муҳтавои 
кор як навъ омезиши мавзуот ва бар асари он бенизомӣ дар мундариҷаи 
умумии кор мушоҳида мешавад. Баъзан, мавзуъеро, ки алоқамандӣ бо боби 
дигар дорад, муаллиф дар бобе меорад, ки миёни унвони умумии боб ва мавзуи 
фасл ҳеч робитаи мантиқӣ вуҷуд надорад. Чунончи, ҳамин ҳолат дар боби 
дувум, дақиқан: фасли сеюми боби мазкур ба дида дармеояд. Унвони умумии 
боб бар суннату навоварӣ дар ғазалиёти Навоӣ ихтисос ёфтааст, аммо дар 
фасли охири он муаллиф дар хусуси сохт ва муҳтавои ғазалиёти мухтареи 
шоир баҳс мекунад ва бад-ин роҳ аз мавзуи асосӣ фосила мегузинад.

2. Омезишу риоя накардани тартиби мавзуӣ дар нақшаву мундариҷаи 
диссертатсия, баъзан муҷиби такрор низ гаштааст ва муаллифро водор бар 
бисёргӯйиву мукаррароварӣ кардааст. Чунончи, гунаи ҳамин ҳолат миёни 
фасли 2-юми боби 3-юм ва фасли 3-юми боби 2-юм мушоҳида мешавад. Дар 
ҳар ду фасл, агарчи аз нигоҳи мавзуи умумии боб аз ҳам фарқ мекунанд ва 
агарчи мавзуи мавриди баҳс дар ҳар ду боб гуногун аст, як навъ такрори 
мавзуъ ва такрори матолиб ба чашм мерасад; зеро ҳар ду дар умум ба сохтори 
ғазалиёти Навоӣ бахшида шудааст. Фасли 3-юми боби 2-юм “Ғазалҳои 
мухтареи Алишери Навоӣ - Фонӣ дар “Девони форсӣ” ва сохту муҳтавои 
онҳо” ва фасли 2-юми боби 3-юм “Сохти ғазалиёти “Девони форсӣ”-и 
Алишери Навоӣ - Фонӣ” унвон доранд. Ба ҷиҳати он ки дар ҳар ду фасл 
мавзуи мавриди баҳс марбут бар сохтори ғазалиёти Навоӣ аст, бинобар ин, 
ҷудо кардани онҳо ба фаслҳои алоҳида ва, бар илова, ҷой додани онҳо дар 
бобҳои алоҳида мувофиқи матлаб ва мантиқ нест. Ин ки дар мавзуи аввал 
муаллиф танҳо ғазалҳои мухтареи шоир ва дар мавзуи баъдӣ умуман ғазалиёти 
“Девони форсӣ”-и шоирро таҳқиқ кардааст, муҷиби тавотур ва гуногунии 

мавзуъ шуда наметавонад. Дар такя бар ин, муаллиф метавонист ҳар дуро зери 
як фасли умумӣ дар боби охир, аммо бо зерфаслҳои алоҳида табақабандӣ 
мекард ва бо ин роҳ бар тамомату инсиҷоми кор меафзуд.

3. Ҳамин ҳолати такрор махсусан дар қисматҳое, ки ба вазни ғазалиёти 
Навоӣ бахшида шудаанд, бештар мушоҳида мешавад. Дар шиносоӣ бо 
муҳтавои ҳар ду фасли фавқуззикр бе мушкилӣ аён мегардад, ки муаллиф, 
аслан, дар сари як матлаб баҳс меронад ва матолиби мавриди баҳси ӯ аз ҳам 
ҳеч фарқияте надоранд. Вазн вазн аст, чи он мухтас(с) бар ғазалиёти хусусӣ ё 
мухтареъ бошад, чи ихтисос бар ғазалиёти татббуӣ дошта бошад. Таваҷҷуҳ бар 
вазн - ин таваҷҷуҳ бар чигунагии сохтору оҳанги каломи мавзун аст, на 
таваҷҷуҳ бар навъи он.

4. Дар иртибот бо вазни ғазалиёти Навоӣ дар диссертатсия агарчи 3 
саҳифа дар боби 2-юм (аз саҳ. 119 то121) ва анқариб 3 саҳифаи дигар дар боби 
3-юм (аз саҳ. 139 то 141) ҷудо шудааст, аммо фикр мекунам, ки дар таҳқиқоте, 
ки ба жанри ғазал бахшида шудааст ва ҳудуди беш аз 190 сафҳаро дар бар 
мегирад, дар ҳаҷми 6 саҳифа дар хусуси вазни ғазалиёти Навоӣ андешаронӣ 
кардан басо кам аст. Агар дар боби охири кор муаллиф фасли алоҳидаеро ба 
ташхису муайян кардани авзони ғазалиёти Навоӣ ихтисос медод, боиси 
комилтар шудани таҳқиқоти ӯ мегардид.

5. Дар иртибот бар ишорати рукнии ғазалиёти Навоӣ дар диссертатсия 
бояд қайд кард, ки дар ҳама саҳифаҳое, ки ҳам дар фасли 3-юми боби 2-юм ва 
ҳам дар фасли 2-юми боби 3-юм роҷеъ ба авзони ғазалиёти Навоӣ сухан ба 
миён рафтааст, қоидаи ишорат ё навишти ишоратии рукнҳо хуб риоя 
нашудааст. Дар ин маврид ду гунаи ишорат истифода гардидаанд, ки ҳар ду 
хато мебошанд. Масалан, дар мавриди рукни “мафоъӣлун” бояд қайд кард, ки 
он ҳам дар шакли “мафо ӣ лун” (бо фосилаи “ӣ” аз ҳар ду ҷониб), ҳам дар гунаи 
“мафоӣлун” навишта шудааст, ки ҳар ду гуна ғалат аст; зеро ҳангоми навишти 
аркони арузӣ аломати “ъ”, агарчи хилофи имло ҳам бошад, бояд қабл аз “ӣ” 
навишта шавад; ин қоидаи навишт дар мавриди аркони арузӣ мустаснист.

Аммо вуҷуди хатоҳои мазбур, дар умум, бар камол ва пуррагии кор халали 
ҷиддӣ ворид намесозанд, зеро онҳо ислоҳпазиранд ва муаллиф метавонад дар 
корҳои минбаъдаи хеш, аз ҷумла зимни омодасозии монографияи илмияш, онҳоро 
ислоҳ намояд.

Автореферати диссертатсия ва мақолаҳои ба чоп расонидаи муаллиф муҳтавои 
асосии диссертатсияро инъикос намуда, бо меъёрҳои роиҷи кори илмӣ мутобиқат 
менамоянд. Таҳқиқоти диссертатсионии Додарова Тобонбӣ Шерхоновна бо 
ихтисоси илмии интихобнамудааш мувофиқат менамояд. Мавзуи диссертатсия ва 
мазмуну муҳтавои он ба доираи мавзуъ ва масъалаҳои таҳқиқии шиносномаи 

ихтисоси илмии 10.01.00 - Адабиётшиносӣ (10.01.01 - Адабиёти тоҷик; равобити 
адабӣ комилан мувофиқат мекунад.

Коркарди илмии натиҷаҳои таҳқиқ ва нашри таълифоти илмӣ дар мавзуи 
диссертатсия ба меъёр ва талаботи Комиссияи олии аттестатсионии назди 
Президенти Ҷумҳурии Тоҷикистон ҷавобгӯ мебошанд.

Хулоса, диссертатсияи номзадии Додарова Тобонбӣ Шерхоновна дар 
мавзуи “Мавзуъ ва хусусиятҳои бадеии ғазалиёти “Девони форсӣ”-и Алишери 
Навоӣ - Фонӣ” ба талаботи бандҳои 31, 33-35-и Тартиби додани дараҷаҳои 
илмӣ, ки бо қарори Ҳукумати Ҷумҳурии Тоҷикистон аз 30-юми июни соли 
2021, таҳти № 267 тасдиқ шудааст, ҷавобгӯ буда, муаллифи он ба дарёфти 
дараҷаи илмии номзади илми филология аз рӯйи ихтисоси 10.01.01 - Адабиёти 
тоҷик; равобити адабӣ сазовор мебошад.

Муқарризи расмӣ:
Доктори илмҳои филологӣ, профессор, 
мудири кафедраи кафедраи забон ва адабиёти тоҷики 
Донишгоҳи давлатии Данғара: Саидҷаъфаров О.Ш.
Сана: 22.01.2024 ' с

Маълумот барои тамос:
Суроға: 735320, Ҷумҳурии Тоҷикистон,
вил., Хатлон, ноҳ. Данғара, куч. Марказӣ
Тел: (+992) 909093184
Е-гпаП: Охос1_060374@та11.ги

Имзои Саидҷаъфаров О.Ш.-рб+асдикменамоям:
Сардори шуъбаи кадрҳо ва корнюи махсуси
Донишгоҳи давлатии Данғ; Тоирзода С.Т.

Маълумот барои тамос: ___
ииии 'А

